
Parvatyadidevatakritam Shri Krishna Stotram

પાર્વત્યાદિદેવતાકૃતં શ્રીકૃષ્ણસ્તોત્રમ્

શ્રીમહાદેવ ઉવાચ ।
જ્ઞાનાધિષ્ઠાતૃદેવોઽહં સ્તૌમિ જ્ઞાનપરં ચ કિમ્ ।
સર્વાનિર્વચનીયં તં ત્વાં ચ સ્વેચ્છામયં વિભુમ્ ॥ ૯૮॥
ધર્મ ઉવાચ ।
અદૃશ્યમવતારેષુ યદ્દૃશ્યં  સર્વજન્તુભિઃ ।
કિં  સ્તૌમિ તેજોરૂપં તદ્ભક્તાનુગ્રહવિગ્રહમ્ ॥ ૯૯॥
દેવા ઉચુઃ ।
કે વયં ત્વત્કલાંશાશ્ચ કિં  વા ત્વાં સ્તોતુમીશ્વરાઃ ।
સ્તોતું ન શક્તા વેદા યં ન ચ શક્તા સરસ્વતી ॥ ૭.૧૦૦॥
મુનય ઉચુઃ ।
વેદાન્પઠિત્વા વિદ્વાંસો વયં કિં  વેદકારણમ્ ।
સ્તોતુમીશા ન વાણી ચ ત્વાં વાઙ્મનસયોઃ પરમ્ ॥ ૧૦૧॥
સરસ્વત્યુવાચ ।
વાગધિષ્ઠાતૃદેવીં  માં વદન્તે વેદવાદિનઃ ।
કિઞ્ચિન્ન શક્તા ત્વાં સ્તોતુમહો વાઙ્મનસોઃ પરમ્ ॥ ૧૦૨॥
સાવિત્ર્યુવાચ ।
વેદપ્રસૂરહં નાથ સૃષ્ટ્વા ત્વત્કલયા પુરા ।
કિં  સ્તૌમિ સ્ત્રીસ્વભાવેન સર્વકારણકારણમ્ ॥ ૧૦૩॥
લક્ષ્મી ઉવાચ ।
ત્વદંશવિષ્ણુકાન્તાહં જગત્પોષણકારિણી ।
કિં  સ્તૌમિ ત્વત્કલાસૃષ્ટા જગતાં બીજકારણમ્ ॥ ૧૦૪॥
હિમાલય ઉવાચ ।
હસન્તિ સન્તો માં નાથ કર્મણા સ્થાવરં પરમ્ ।

સ્તોતું સમુદ્યતં ક્ષુદ્રઃ કિં  સ્તૌમિ સ્તોતુમક્ષમઃ ॥ ૧૦૫॥
ક્રમેણ સર્વે તં સ્તુત્વા દેવા વિરરમુર્મુને ।
દેવ્યશ્ચ મુનયઃ સર્વે પાર્વતી સ્તોતુમુદ્યતા ॥ ૧૦૬॥
ધૌતવસ્ત્રા જટાભારં બિભ્રતી સુવ્રતા વ્રતે ।
પ્રેરિતા પરમાત્માનં વ્રતારાધ્યં શિવેન ચ ॥ ૧૦૭॥
જ્વલદગ્નિશિખારૂપા તેજોમૂર્તિમતી   સતી ।
તપસાં ફલદા માતા જગતાં સર્વકર્મણામ્ ॥ ૧૦૮॥
પાર્વત્યુવાચ ।
કૃષ્ણ જાનાસિ માં ભદ્ર નાહં ત્વાં જ્ઞાતુમીશ્વરી ।
કે વા જાનન્તિ વેદજ્ઞા વેદા વા વેદકારકાઃ ॥ ૧૦૯॥
ત્વદંશાસ્ત્વાં ન જાનન્તિ કથં જ્ઞાસ્યન્તિ તે કલાઃ ।
ત્વં ચાપિ તત્ત્વં જાનાસિ કિમન્યે જ્ઞાતુમીશ્વરાઃ ॥ ૭.૧૧૦॥
સૂક્ષ્માત્સૂક્ષ્મતમોઽવ્યક્તઃ સ્થૂલાત્સ્થૂલતમો મહાન્ ।
વિશ્વસ્ત્વં વિશ્વરૂપશ્ચ વિશ્વબીજં સનાતનઃ ॥ ૧૧૧॥
કાર્યં ત્વં કારણં ત્વં ચ કારણાનાં ચ કારણમ્ ।
તેજસ્સ્વરૂપો ભગવાન્નિરાકારો નિરાશ્રયઃ ॥ ૧૧૨॥
નિર્લિપ્તો   નિર્ગુણઃ સાક્ષી સ્વાત્મારામઃ પરાત્પરઃ ।
પ્રકૃતીશો વિરાડ્બીજં વિરાડ્રૂપસ્ત્વમેવ ચ ।
સગુણસ્ત્વં પ્રાકૃતિકઃ  કલયા સૃષ્ટિહેતવે ॥ ૧૧૩॥
પ્રકૃતિસ્ત્વં  પુમાંસ્ત્વં ચ વેદાઽન્યો ન ક્વચિદ્ભવેત્ ।
જીવસ્ત્વં સાક્ષિણો ભોગી સ્વાત્મનઃ પ્રતિબિમ્બકમ્ ॥ ૧૧૪॥
કર્મ ત્વં કર્મબીજં ત્વં કર્મણાં ફલદાયકઃ ।
ધ્યાયન્તિ યોગિનસ્તેજસ્ત્વદીયમશરીરિ યત્ ।
કેચિચ્ચતુર્ભુજં શાન્તં લક્ષ્મીકાન્તં મનોહરમ્ ॥ ૧૧૫॥
વૈષ્ણવાશ્ચૈવ સાકારં કમનીયં મનોહરમ્ ।
શઙ્ખચક્રગદાપદ્મધરં પીતામ્બરં પરમ્ ॥ ૧૧૬॥
દ્વિભુજં કમનીયં ચ કિશોરં શ્યામસુન્દરમ્ ।
શાન્તં ગોપાઙ્ગનાકાન્તં  રત્નભૂષણભૂષિતમ્ ॥ ૧૧૭॥

એવં તેજસ્વિનં ભક્તાઃ સેવન્તે સન્તતં મુદા ।
ધ્યાયન્તિ યોગિનો યત્તત્કુતસ્તેજસ્વિનં વિના ॥ ૧૧૮॥
તત્તેજો બિભ્રતાં દેવ દેવાનાં તેજસા પુરા ।
આવિર્ભૂતા સુરાણાં ચ વધાય બ્રહ્મણા સ્તુતા ॥ ૧૧૯॥
નિત્યા તેજસ્સ્વરૂપાઽહં ધૃત્વા વૈ વિગ્રહં વિભો ।
સ્ત્રીરૂપં કમનીયં ચ વિધાય સમુપસ્થિતા ॥ ૭.૧૨૦॥
માયયા તવ માયાઽહં મોહયિત્વાઽસુરાન્પુરા ।
નિહત્ય સર્વાઞ્છૈલેન્દ્રમગમં તં હિમાલયમ્ ॥ ૧૨૧॥
તતોઽહં સંસ્તુતા દેવૈસ્તારકાક્ષેણ પીડિતૈઃ ।
અભવં દક્ષજાયાયાં શિવસ્ત્રી ભવજન્મનિ ॥ ૧૨૨॥
ત્યક્ત્વા દેહં દક્ષયજ્ઞે શિવાઽહં શિવનિન્દયા ।
અભવં શૈલજાયાયાં શૈલાધીશસ્ય કર્મણા ॥ ૧૨૩॥
અનેકતપસા પ્રાપ્તઃ શિવશ્ચાત્રાપિ જન્મનિ ।
પાણિં  જગ્રાહ મે યોગી પ્રાર્થિતો   બ્રહ્મણા વિભુઃ ॥ ૧૨૪॥
શ‍ૃઙ્ગારજં  ચ તત્તેજો નાલભં દેવમાયયા ।
સ્તૌમિ ત્વામેવ તેનેશ પુત્રદુઃખેન દુઃખિતા ॥ ૧૨૫॥
વ્રતે ભવદ્વિધં પુત્રં લબ્ધુમિચ્છામિ સામ્પ્રતમ્ ।
દેવેન વિહિતા વેદે સાઙ્ગે  સ્વસ્વામિદક્ષિણા ॥ ૧૨૬॥
શ્રુત્વા સર્વં કૃપાસિન્ધો કૃપાં મે કર્તુમર્હસિ ।
ઇત્યુક્ત્વા પાર્વતી તત્ર વિરરામ ચ નારદ ॥ ૧૨૭॥
ભારતે પાર્વતીસ્તોત્રં યઃ શ‍ૃણોતિ સુસંયતઃ ।
સત્પુત્રં લભતે નૂનં વિષ્ણુતુલ્યપરાક્રમમ્ ॥ ૧૨૮॥
સંવત્સરં હવિષ્યાશી હરિમભ્યર્ચ્ય ભક્તિતઃ ।
સુપુણ્યકવ્રતફલં લભતે નાત્ર સંશયઃ ॥ ૧૨૯॥
વિષ્ણુસ્તોત્રમિદં બ્રહ્મન્સર્વસમ્પત્તિવર્દ્ધનમ્ ।
સુખદં મોક્ષદં સારં સ્વામિસૌભાગ્યવર્દ્ધનમ્ ॥ ૭.૧૩૦॥
સર્વસૌન્દર્યબીજં ચ યશોરાશિવિવર્દ્ધનમ્ ।
હરિભક્તિપ્રદં તત્ત્વજ્ઞાનબુદ્ધિસુખપ્રદમ્ ॥ ૧૩૧॥

ઇતિ શ્રીબ્રહ્મવૈવર્તપુરાણે ગણપતિખણ્ડે સપ્તમાધ્યાયાન્તર્ગતં
પાર્વત્યાદિકૃતં શ્રીકૃષ્ણસ્તોત્રકથનં સમાપ્તમ્ ।

બ્રહ્મવૈવર્તપુરાણ । ગણપતિખણ્ડ । અધ્યાય ૭/૯૮-૧૦૭॥

